Cwynfan neu edifeirwch y cybydd yn awr angau, i’w ganu ar Charity Meistres.

1.

Yrŵan cymrwch siampal, pob dyn sy â’i fryd ar bethe’r byd 
A’i olud yn ei gistie neu dan ei gloee’n glyd;

Gocheled neb hyderu rhag gormod gwall i’r byd sy ar ball
Ond rhowch eich serch yn bendant er llwyddiant ar y llall;
Y fi sy ar wely ange yn cofio modde ’y meie mawr
A’m gweddi gref yn dyrcha’ i’r nef, Duw, clyw oer lef ar lawr;
Yn gofyn dy drugaredd cyn fy niwedd oeredd i, 
Yn gla’ fel hyn a’m pen yn wyn y dois i d’ofyn di.
2.

Mi dreulies-i fy nyddie gan wneud fy rhan er gwasgu’r gwan, 
Dieithra’ lle drwy’r ynys fu’r eglwys foddus fan;
Fy meddwl oedd mewn henaint gael amser da fel dyddie ha’, 
Aeth hithe yn aea’ stormus a minne yn glwyfus gla’;
Gwae’r dyn na chofio am ange tra bo’i aelode yn arfe nerth, 
Wrth ole’r dydd mae ffoi drwy ffydd cyn dyfod cystudd certh;
Pan ddelo dyddie blinion mewn naws oerion i nesáu 
Nid oes i ni ddiddanwch ffri ond diodde’ cledi clau.
3.

Pan fûm mewn nerth ac iechyd mi allaswn droi ond eisie ymroi, 
Y byd oedd yn fy rhwystro a minne yn ffaelio ffoi;
Gwell na chyrchu i’r eglwys oedd mynd i ffair ag ŷd a gwair, 
Ni wreiddiodd yn fy nghalon mo gyfion had y gair;

Yrŵan er bod ’wllys nid awn i’r eglwys foddus fawr, 
O! Crist o’r ne’, mae’n gaeth fy lle heb roi f’aelode ar lawr;
Petaed yn darllen imi Ow! pa ddaioni ond peri pwys? 
Fy nghlustie yn bur ni chlyw gan gur a merthyr dolur dwys.

4.

Ni wiw mo’r agor llyfre i lyged cla’—pa beth a wna’?—
Ni wêl y rhain mo’r darllen at geisio diben da;
Mae’r breichie a’r dwylo yn dylu, ni chodan’ fawr, mae’n drist yr awr, 
Pe teflid aur melynion yn llwyrion hyd y llawr;
Mae’r galon bach gan wayw yn hanner marw heddiw o hyd, 
Cymrase hon pan oedd yn llon, hyll foddion, yr holl fyd;

Mae’r tafod gwedi blino, ni wiw i mi geisio ei dreio i droi, 
Gwnaeth gwialen gre’ Duw Tad o’r ne’ i ’nghoese a ’mreichie ymroi.

5.

Mae’r dydd yn colli ei lewyrch oedd gynt yn gry’ o’m blaen a fu 
A llawer o arwyddion, naws dyfnion, o’r nos du;
Yr haul aeth dan ei geule oedd felyn wyn ar bant a bryn 
A’r cwbwl oll sy’n darfod drwy drallod, syndod syn;

Mae’r diwrnod gwedi pasio, mae’n rhaid dan go’ noswylio’n syth, 
Y dydd a fu, daw’r hirnos ddu, hon yma a bery byth;

Ni wiw i mi yn ddiame mo’r galw yma ’y nyddie yn ôl,

Duw, cyn fy medd dod i mi hedd am fuchedd ffiedd ffôl.

6.

O! Arglwydd, dy drugaredd, Ow! gwêl fi ar lawr, wel dyma’r awr, 
A gollwng fi i’th ogoniant os ca-i y meddiant mawr;
Nid fel y call forynion y gwneuthum-i, mae’n oer fy nghri, 
Hi aeth yn hwyr o’r diwrnod cyn dyfod o’th flaen di;
Rwyf yma â chalon ddrylliog, tyrd, Hollalluog, i’m gwellhau, 
O! agor di a gwrando fi, rwy’n diodde’ cledi clau;
Dwg f’enaid i le llawen o’r dywarchen glirwen glai, 
Dod ger dy fron yng nghwmni llon angylion rwyddion rai.

7.

Ffarwél, fy holl gyfeillion, dowch yn y man, yn gryf a gwan,
I roi fy nghorff i orwedd mewn llygredd yn y llan;
Ohona-i cymrwch siampal na rowch mo’ch bryd ar bethe’r byd,

Edrychwch ar fy niwedd pan fyddw-i ’n farwedd fud;
Ar ôl cau’r bedd gwybyddwch nad oes ddedwyddwch i’r un dyn,
Heb ffydd dan go’ ar hyn o dro be’ dâl yr eiddo i’r un?
Fe gaeodd ’y nau lygad drwy amhariad yn fy mhen,
Duw, dwg fi ’nawr i’r nefol wawr a’r goleuni mawr, Amen.

Cwynfan neu ediferwch y cybydd yn awr ange iw gadu ar  Charity Meistress.

1.

Y Rwan Cymrwch siampal, pob Dyn sy a’i fryd

Ar bethe’r Byd, ai olud yn ei gistie,

Neu dan i gloye’n glyd;

Gocheled neb hyderu, rhag gormod gwall,

I’r Byd sy ar ball ond rhowch ich serch.

Yn bendant, er llwyddiant ar y llall,

Y fi sy ar welu ange yn cofio modde,

Y meie mawr, am gweddi gref,

Yn dyrcha i’r nef Duw clyw oer lef ar lawr,

Yn gofyn dy drugaredd, Cyn fy niwedd,

Oeredd i yn gla fel hyn,

Am pen yn wyn, y dois i d’ofyn di:

2.

Mi dreulies i fy nyddie, gan wneud fy rhan,

Er gwasgu’r gwan, dieuthra lle drwy’r ynys,

Fu’r Eglwys foddus fan,

Fy meddwl oedd mewn henaint, gael amser da,

Fel dyddie hâ, aeth hithe’n aua stormus,

A mine’n glwyfus gla,

Gwae’r Dyn na chofio am ange, tra bo’i aelode,

Yn arfe nerth wrth ole’r dydd,

Mae ffoi drwy ffydd, Cyn dyfod Cystydd Certh,

Pan ddelo Dyddie blinion, mewn naws oerion,

I nesau nid oes i ni ddiddarnwch ffri,,

Ond Diodde Cledi Clau.

3.

Pan fum mewn nerth ag Jechyd. mi allaswn droi

Ond eisie ymroi, y Byd oedd yn fy rhwystro,

A mine’n ffaelio ffoi,

Gwell na chyrchu i’r Eglwys. oedd mynd i ffair,

Ac yd a gwair, ni wreiddiodd yn fy nghalon,

Mo gyfion hâd y gair;

Yrwan er bod ’wllys, nid awn i’r Eglwys, 

Foddus fawr o Crist o’r ne,

Mae’n gaeth fy lle, heb roi f’aelode ar lawr,

Py deid yn darllen imi, ow pa ddaioni,

Ond peri pwys fy nglustie’n bur,

Ni chlyw gan gur a merthyr dolur dwys.

4.

Ni wiw mor egor llyfre, i lygaid Cla,

Pa beth a wna, ni wel y rhain mor darllen,

At geisio diben dâ,

Mae’r breichie a’r dwylo’n dylu,

Ni chodan fawr mae’n drist yr awr:

Py teflid aur melyninion yn llwyrion hyd y llawr,

Mae’r galon bach gan wayw, yn haner marw,

Heddyw o hyd, Cymrase hon pan oedd yn llon,

Hyll foddion yr holl fyd;

Mae’r tafod gwedi blino, ni wiw imi geisio,

I dreio i droi, gwnaeth gwialen gre.

Duw tad o’r ne i nghoesea mreichie ymroi.

5.

Mae’r Dydd yn colli ei lewyrch oedd gynt yn gry

O’m blaen a fu, a llawer a arwyddion,

Naws dyfnion o’r nos dŷ

Yr haul aeth dan ei gaule, oedd felyn wyn,

Ar bant a bryn ar cwbwl oll sy’n darfod

Drwy drallod syndod syn;

Mae’r diwrnod gwedi pasio mae’n rhaid dan go,

Noswylio n syth y dydd a fu daw’r hir nos ddu,

Hon yma â beru byth;

Ni wiw imi’n ddiame mo‘r galw yma

Y nyddie yn ol Duw cyn fy medd

Dod imi hedd am fuchedd ffiedd ffol.

6.

O Arglwydd dy drugaredd ow gwel fi ar lawr,

Wel dyma‘r awr a gollwng fi i’th ogoniant,

Os cai i y meddiant mawr

Nid fel y Call forwynion y gwneuthum i:

Mae’n oer fy ngri hi aeth yn hwyr or diwrnod,

Cyn dyfod o’th flaen di

Rwyf yma a chalon ddrylliog tyrd hollalluog

I’m gwellau o egor di a gwrando fi

Rwi’n diodde cledi clau

Dwg f’enaid i le llawen o’r dywarchen

Glirwen glai Dod ger dy fron

Ynghwmni llon ongylion rwyddion rai.

7.

Ffarwel fy holl gyfeillion Dowch yn y man,

Yn gryf a gwan i roi fy nghorph i orwedd

Mewn llygredd yn y llan,

O hona i cymrwch siampal na rowch mo’ch bryd

A’r Bethe’r Byd edrychwch ar fy niwedd

Pen fyddw’i ’n farwedd fyd:

A’r ol Cau’r Bedd gwybyddwch nad oes ddedwddwch

I’r un Dyn heb ffydd dan gô

A’r hyn o dro be dal yr euddo i‘r un

Fe gaeodd y nau lygad drwy ymhariad

Yn fy mhen Duw dwg fi’n awr

I’r nefol wawr ar goleuni mawr 
Amen.

Hugh Jones Llangwm ai Cant

Teitl yr wynebddalen

Ar ail, dull cyflwr dŷn anedifeiriol ar ei glaf wely yn awr ange. 

Y testun

Argraffwyd yn yr Amwythig tros Evan Ellis. Nid oes dyddiad ar yr wynebddalen. Ceir hysbyseb ‘Y Pererin: Dull Priodas’ yn yr un llyfryn. Argraffwyd Dull Priodas Mab y Brenin Alpha yn yr Amwythig gan J. Cotton a J. Eddowes yn 1758 ar ran Evan Ellis, gw. LW 735.

